
Vedteke i medlemsmøte 14.12.2022 

 

 

KOMMUNEPROGRAM 2023-2027 

 

GLOPPEN ARBEIDARPARTI 

 

Arbeidarpartiet sitt mål for Gloppen kommune er at kvar og ein av oss 

skal kunne leve gode liv, i små og store fellesskap. Saman med 

innbyggjarane vil vi gjere Gloppen til ei enda betre kommune å bu i. 

Vi vil bygge sterke lokalsamfunn med arbeid til alle, små skilnader og 

meir fellesskap. 

Innbyggjarane skal være trygg på at kommunen tek vare på 

fellesskapet sitt beste, med grunnlag i demokratiske prosessar og 

rettferdig og føreseieleg utøving av lokal mynde. 

1. SAMFUNNSUTVIKLING, NÆRINGSPOLITIKK OG LANDBRUK 

Gloppen har eit godt utgangspunkt for å auke verdiskapinga. Vi har eit 

variert næringsliv som femner om landbruk, næringsmiddel, 

energiproduksjon, plast og karbon, handel, reiseliv, bygg og anlegg. 

Per 1. kvartal 2022 har kommunen 5875 innbyggarar.  I følge 

befolknings-framskrivingane til Statistisk sentralbyrå vil Gloppen ha  

5592 innbyggarar når vi kjem til 2050. Nærare 1700 av innbyggjarane 

vil i fylgje framskrivingane være over 65  år.  

For å motvirke den negative befolkningstrenden vil difor 

hovudoppgåva i åra framover vere å legge til rette for vekst og 

utvikling og legge til rette for at barnefamiliar og unge vel å etablere 

seg i kommunen vår. 

Vi vil utvikle og styrke samarbeidet med nabokommunane våre. Vi må 

samarbeide med mål om at vi får dei ressursane og funksjonane som 

skal til for at vi kan behalde og utvikle den desentraliserte strukturen 

for dei vidaregåande skulane, flyplass-strukturen og for at vi skal 

kunne realisere dei mange gode og kritisk viktige 

samferdselsprosjekta i regionen. 

Vi vil at Gloppen kommune skal føre ein aktiv næringspolitikk, og vere 

ein tilretteleggar for nye arbeidsplassar i heile kommunen. Vi vil 

prioritere å støtte satsing særskilt der vi har gode føresetnader for å 

lukkast; innan landbruk og matproduksjon, handel, energi, kompositt, 

reiseliv, friluftsliv og kultur.  

Vi vil bidra til å utvikle nye næringar og bedrifter samtidig som vi tek 

vare på det som gjer Gloppen unikt. 

Gloppen Arbeidarparti vil: 

 Arbeide aktivt for etablering av nye arbeidsplassar, kople 

bedrifter og investorar. Samstundes vil vi ta vare på og legge til 

rette for utvikling av eksisterande næringar. 

 Legge til rette for utbygging og fortetting. Vi vil syte for 

reguleringsplaner som styrker det forretningsmessige 

grunnlaget for eigedomsutvikling, så som bygging i høgda med 

parkering eller næring på gateplan og bustader i etasjane over. 

 Gloppen Arbeidarparti vil arbeide for at det skal vere god 

parkeringskapasitet i kommunesenteret. Gode parkeringstilhøve 

er viktig for storhandelen og for å kunne gje tilreisande god 

service. 

 Syte for å regulere nye industri- og næringsareal slik at det til ei 

kvar tid er ledige areal for etableringar. 

 Arbeide for å auke frie midlar til næringsfond. 

 Arbeide for å ha næringsareal tilgjengeleg i alle delar av 

kommunen.  

 Bidra til at reiselivsnæringa i kommunen får utvikle nye produkt. 

 Forvalte kommunen sine kraftverdiar på best mogeleg måte. 

 Styrke kommunen si rolle som eigar i SFE og styrke Gloppen 

som energisenter i Vestland. 

 Stø opp om landbruksnæringa og næringsmiddelindustrien i 

kommunen. 

 Bidra til å løyse nye miljøkrav til landbruket og fiskeoppdrett, 

samstundes som ein kan nytte matsvinn som ein miljøvenleg 

ressurs. Gloppen AP stør arbeidet om å etablere biogassanlegg 

i Gloppen. 

2. KULTUR OG FRITID 

Kor vellukka eit samfunn er kan ikkje bare målast i materielle gode. Å 

høyre til små og store fellesskap er viktig for å kunne leve det gode liv. 

Engasjement i frivillige aktivitetar innan idrett og kultur styrkjer dette 

fellesskapet. Vi vil arbeide for å leggje til rette for den frivillige 

innsatsen. 

Kunst og kultur aukar livskvaliteten og gjev oss identitet, kultur er ein 

viktig reiskap for god integrering. Alle skal ha høve til å ta del i kunst- 

og kulturopplevingar, uavhengig av inntekt og kor dei bur. 

Gloppen Arbeidarparti vil: 

 Vidareføre kommunale tilskot til lag- og organisasjonar. 

 Sikre born og unge tilgang til og tilbod om kulturskule til ein 

rimeleg pris.   

 Arbeide for gode og varierte idretts- og mosjonstilbod for alle. 

Obligatorisk kroppsøving/fysisk aktivitet i skulen kvar dag i tråd 

med nasjonale tilrådingar. 

 Vi vil arbeide for og støtte opp under nye former for 

sportsaktivitetar, mellom anna E-sport. 

 Ruste opp Idrettsplassen på Sandane med ny løpebane og 

naturgras. 

 Vere ein medspelar og økonomisk bidragsytar for å utvikle 

Gloppen som arrangementskommune. 

 Aktivt integrere tilflyttarar og nye landsmenn gjennom kultur. 

 Arbeide for godt vedlikehald av fri- og friluftsområda. 

 Arbeide for å utvikle aktivitet og rekreasjon i 

landskapsvernområdet. 

 Vi vil arbeide for å sikre festivalane i kommunen gode 

rammevilkår slik at dei kan utvikle seg. 

3. HELSE OG OMSORG 

Gloppen Arbeidarparti sitt mål er eit samfunn som fremmer god 
helse for alle, førebygger sjukdom, utjamnar sosiale skilnadar og gir 
alle barn og unge ein god start i livet.  

Grunnlaget for god helse må leggjast tidleg. Derfor må vi rette ei 
særskilt merksemd mot våre aller yngste. Ei god skulehelseteneste 
bidrar til tryggleik og trivsel i skulekvardagen. Det kan både 
førebyggje fråfall frå skulen og helseproblem seinare i livet. 

Å leggje til rette for lange og gode liv blir ei av dei viktigaste 
oppgåvene for fellesskapet i åra som kjem. Vårt mål er såleis å 
sikre at Gloppen kommune har gode ordningar, tilstrekkeleg 
bemanning med variert og nødvendig kompetanse slik at 
innbyggjarar i alle alderstrinn og med varierande helsemessige 
utfordingar blir i stand til å klare seg på eiga hand. 

Gloppen Arbeidarparti vil: 

 Arbeide for utbygging og utvikling av pleie- og 

omsorgstenestene i kommunen for å sikre framtidige behov 

 Auke satsinga på velferdsteknologi. 

 Lage nye møteplassar der eldre og unge kan møtast. 

 Styrke samarbeidet mellom kommunen og dei frivillige for å 

kunne utløyse meir ressursar. 

 Sikre godt tilbod til demente og deira pårørande. 

 Arbeide for at alle elevar i Gloppen har tilgang til 

skulehelseteneste, for å trygge skulekvardagen og sørgje for at 

dei får den støtta dei treng. 

 Auke satsinga på lågterskeltilbod for barn og unge som treng 

ein å snakke med. 

 At Gloppen fortsatt skal vere i landstoppen når det gjeld fysisk 

aktivitet og folkehelse. 

4. OPPVEKST OG SKULE 

Gloppen er og skal vere ein trygg kommune å vekse opp i med gode 

oppvekstvilkår. Det føreset gode barnehagar, gode skular, trygge og 

varierte  fritidstilbod. Det er ein føresetnad at alle har like muligheiter 

til utdanning og god oppvekst. Barnehage og skule  skal vere  

inkluderande arenaer som stimulerer til vekst og personleg utvikling. 

Gloppen Arbeidarparti vil: 

 Arbeide for at alle får tilbod om barnehageplass frå den 

månaden barnet fyller eitt år. 

 Arbeide for eit  høgt nivå på IKT i oppvekstsektoren. 

 Ha god standard på skuleanlegga og syte for økonomisk midlar 

til vedlikehald. 

 Øyremerke midlar til skulehelsetenesta. Arbeide for å ha 

helsepersonale i den vidaregåande skulen. 

 Gjere god  psykisk helse til eit prioritert satsingsområde.      

 Arbeide for å styrkje og utvikle Gloppen som skulestad. 

 Legge til rette for utvikling og styrking av IT-kompetansen hos 

eldre. 

 Firda Vidaregåande skule skal vere ein attraktiv skule for 

kommunen og regionen med eit breitt og variert tilbod.   

 Arbeide for at tilreisande elevar vert teke godt vare på gjennom 

tilrettelegging og synleggjering av fritidstilboda. 

 Styrkje yrkesfaga si stilling i skulen. Arbeide for å innføre ein 

garanti om læreplass slik at yrkesfagelevar får fullført sitt 

utdanningsløp.   

 Syte for å vere ein god lagspelar for Nordfjord Folkehøgskule 

ved å nytte ressursane og kompetansen dei har og legge til rette 

for vidare utvikling. 

 Styrke norskopplæringa for arbeidsinnvandrarar og busette 

flyktningar. 

 At det skal vere nulltoleranse mot mobbing. 

 At skulevegen skal vere trygg og at born og ungdom skal kunne 

sykle til og frå aktivitetar.  

 Sikre gode leksehjelp ordningar, også i ungdomsskulen. 

 At leik, fysisk aktivitet og kultur skal prege skulefritidsordninga 

(SFO). 

5. SAMFERDSLE 

Gode kommunikasjonar er svært viktig for busetnad og 

næringsutvikling. Sandane Lufthamn er svært viktig for næringslivet i 

Gloppen. Vidareutvikling av flyplassen og styrking av rutetilbodet er 

derfor eit prioritert mål for Gloppen Arbeidarparti. 

Gloppen sin strategiske plassering mellom Nordfjord og Sunnfjord 

gjev tilgang på ein stor arbeidsregion; føresetnaden er gode og trygge 

vegar utan flaskehalsar.  

Gloppen Arbeidarparti vil: 

 Arbeide for å styrke flyrutetilbod på Sandane Lufthamn og 

arbeide for at det vert bygd fly-hangar på Sandane Lufthamn.  

 Arbeide for at Sandane Lufthamn får ta del i arbeidet og 

prosessen mot målet om elektrifisert og fossilfri luftfart i Norge. 

 Vi vil arbeide for flybuss til Sandane Lufthamn. 

 Arbeide for bru Lote-Anda som fergeavløysingsprosjekt. 

 Arbeide for opprusting av Sandane – Byrkjelo med same 

standard som på strekninga Sandane-Anda. 

 Arbeide for at masse frå vegprosjekt skal brukast til 

samfunnsnyttige formål. 

 Arbeide for at E39, tunnelinnslag og kryssløysing skal ta minst 

mogeleg matjord. Der ein ikkje kan unngå at areal med matjord 

vert råka, må det sytast for opparbeiding av nytt jorbruksareal 

som i storleik står i forhold til det som går tapt av 

produksjonskapasitet. 

 Arbeide for full opprusting av fylkesveg 615, med rassikring og 

tunnel gjennom Hopsstranda. 

 Auke midlane for vedlikehald og opprusting av kommunale 

vegar. Vi vil ha asfalt på dei kommunale grusvegane. 

 Vi vil arbeide for å betre trafikktryggleiken, mellom anna vurdere 

å søke om å sette ned fartsgrensene på enkelte strekningar av 

fylkesvegane.  

6. BUSTAD OG NÆROMRÅDER 

Ein god bustad er eit naudsynt grunnlag for eit godt, fritt og trygt liv. 

Tilgang på attraktive tomter/bustader er heilt avgjerande for tilflytting til 

Gloppen. Samstundes er det ei ønska utvikling at fleire skal busette 

seg i sentrumsområda. Gloppen Arbeidarparti vil vere positive til 

fortetting og nye buformer i kommune- og bygdesentra.  

Gloppen Arbeidarparti vil: 

 Ha reguleringsplaner som tillater fortetting og meir effektiv 

arealutnytting i og nær Sandane sentrum. 

 Ha reguleringsplaner for Sandane sentrum som legg til rette for 

leiligheiter/bustader med ulike formål og med universell 

utforming. Vi vil at kommunen skal samarbeide med 

utbyggarane og eventuelt kjøpe leiligheiter for vidare utleige. 

 Utvikle bustadområda med vekt på trivsel og trafikktryggleik. 

7. KOMMUNEN SOM ARBEIDSGJEVAR 

Kommunen har mange og dyktige medarbeidarar. Arbeidarpartiet er 

opptekne av at dei tilsette skal trivast og ha ein god arbeidssituasjon. 

Vi ynskjer å bidra til at dei tilsette får utvikle seg og bruke sine evner 

og kunnskap til beste for innbyggjarane.  God arbeidsgjevarpolitikk er 

lik god rekrutteringspolitikk. 

Gloppen Arbeidarparti vil: 

 Ha eit inkluderande arbeidsliv med tett oppfølging frå 

arbeidsgjevar av tilsette som er sjukemelde. 

 Utvikle dei tilsette med kurs- og vidareutdanning. 

 At kommunen lager ein plan for at fleire vaksne tek fagbrev, og 

at kommunal verksemd skal legge til rette for at særlig fleire 

ufaglærte og assistentar kan ta relevante fagbrev i kombinasjon 

med jobb. 

 At alle nye kommunale stillingar skal lysast ut som heile 

stillingar. Det må arbeidast for å innføre ein heiltidskultur som 

avgrensar ufrivillig deltid. 

 Sjå på lærlingar som ein ressurs. Ha minst to lærlingar per 1000 

innbyggar i kommunal verksemd og sikre at det blir stilt krav om 

læreplassar ved utlysing av større anbod. 

 Styrke og vidareutvikle trepartssamarbeidet om personal- og 

organisasjonssaker. Tilsette skal sikrast medverking ved 

innføring og endring av IKT-løysingar. 

 Vi vil arbeide aktivt for at vedtekne retningslinjer for offentlege 

innkjøp vert fulgt, og at krava i retningslinjene ikkje skal setjast 

til sides til fordel for pris og tid. 

8. KLIMA OG MILJØ 

Gloppen skal vere ein klimavennleg kommune som satsar på miljøet. 

Arbeidarpartiet meiner at kutt i klimagassutslepp ikkje berre må skje 

nasjonalt og internasjonalt, men òg i kommunane. 

Gloppen Arbeidarparti vil: 

 Jobbe for reduksjon av bruk av plastartiklar i kommunen. 

 Sette av midlar til oppsett og drift av søppeldunkar i heile 

kommunen, både i sentrum og på turstiar, sånn at behovet for 

avfallsdunkar blir dekt. 

 At alle offentlege bygg i Gloppen kommune skal ha 

kjeldesortering på sine avfallsdunkar. 

 Bidra til det grøne skiftet i det lokale næringslivet ved å arbeide 

for å utvikle belønningsordingar til bedrifter i Gloppen som 

omstiller og kuttar klimautslepp. 

 At det ved tildelingar frå det kommunale næringsfondet skal 

prioriterast å støtte grøne innovasjonsprosjekt innan kommunen. 

 At alle nye personellkøyretøy som Gloppen kommune kjøper 

skal, så langt det let seg gjere, vere nullutsleppskøyretøy. 

 At Gloppen kommune skal søke klimasamarbeid med 

nabokommunar og fylkeskommunen for å gjere klimaarbeidet 

meir verknadsfullt og kostnadseffektivt. 

 At Gloppen kommune skal engasjere tilsette og innbyggjarane i 

klimaarbeidet for å skape større forståing og meir positiv 

innstilling til klimadugnaden. 

 At Gloppen kommune skal lage og med jamne mellomrom 

rullere ein handlingsplan på korleis kommunen kan kutte i 

utslepp og bli ei enda meir miljøvennleg kommune. 

 At kommunen skal redusere den fysiske risikoen gjennom 

klimatilpassing ved å forbetre infrastrukturen slik at vi betre 

taklar styrtregn, stormflo og ekstremvær ved førebygging heller 

enn reparasjon etterpå. 

9. SOLIDARITET OG INTEGRERING 

Verda sitt flyktningproblem er internasjonalt. Vi må gjere ein ekstra 

innsats, også lokalt, for å sørge for ei rettferdig fordeling av flyktningar 

innan Europa. Gloppen kommune har gode føresetnader for å ta imot 

og busette flyktningar. «Gloppen-modellen”, eit utdanningstilbod til 

minoritetar som fremjar språkopplæring, integrering og meistring 

gjennom praksis er blitt eit nasjonalt føredøme. 

Gloppen Arbeidarparti vil:  

 Vere positive til å busette fleire flyktningar i kommunen og 

samstundes oppretthalde høg kvalitet på velferdstenestene. Vi 

vil bidra til å styrke og utvikle Gloppen modellen. 

 Vi vil stille opp når omstenda krev det, så som ved krigen i 

Ukraina. 

